
	ఉ.	
భీకరరేఖతోఁ బసిఁడిబెత్తముఁ ద్రిప్పుచు ఘర్మబిందు జా

లాకరమౌ మొగంబు తరుణారుణతేజము లీనఁ గన్ను లు

ల్కాకళలన్ జ్వలింపఁ దమకంబున శంకరుపువ్వుటింటి య

వ్వాకిట నిల్చి యిట్లనియె వారలతోఁ ద్వరమాణవాణియై.

	క.	
చీకులరె మీర? లీశుఁడు

లోకేశ్వరుఁ డీవనం(బులో నీశ్వరితో)

నేకాంతంబున నుండఁగ

నీ కాంతలు మీరు వచ్చు టిది తగ వగునే?

అని తము నిరసించిన నం

దినిఁ జీరికిఁగొనక వారు దిగ్గన మౌర్ఖ్యం

బునఁ బువ్వుఁజప్పరము డా

సిన నవ్విధ మా(త్మ నెఱిఁగి శివుఁడు కుపితుఁడై).

పులుఁగరంబునఁ బూని మీరలు పిశాచ

రూపమున నుండుఁడని వైవ రూపరేఖ

దప్పి వికటాంగులైరి గంధర్వనాథు

లెంతవారికిఁ దప్పునే యీశ్వరాజ్ఞ?

ఆ యందము లా చందము

లా య(ద్భుతరూపరే)ఖ లా మంజుసుధా

ప్రాయోక్తులు మిడివోయెను

గాయజహరు కినుకకతన గంధర్వులకున్.

కొఱకును బోవం బడి క

ల్లుఱక పయిం బడినకరణి నొకపనికై రా

నుఱుమని పిడుగై వారి(కిఁ

గఱకంఠునిచేత) నీచగతి వాటిల్లెన్.

		 ఈ పేజీలో చివరి మార్పు 3 అక్టోబరు 2020న 10:41కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

